
 

 

 

 

Mannoi Corrias e sa pudda bianca 
 
 
 In Sardinna b’aiat una ‘idda minore minore chi si narait Siendonia, inue una die fit arribada 
sa bundassia. 
 Po tziu Bachiseddu non fit istada una fortuna custa ricchesa bennida d’unu prontu. S’omine 
fit betzu e gattìu, aiat battor fizos, tre femminas e un’omine chin su cale biviat. 

Nemos li cheriat prus dare cara e, tottu d’accordu, sos fizos fin pessande de che lu jughere a 
un’ospitziu inue manos anzenas lu dian aer nudrigadu. 
 Tziu Bachiseddu aiat cumpresu su malu disinnu e s’it fuidu. 
 Camminande camminande, s’omine fit arribadu a sa ‘Enna Manna, inue sas predas de su 
monte s’aperin e sas undas irfranchian sos iscoglios in d’una bria eterna. 
 Tziu Bacchiseddu si fit settidu a pasare cara a mare, cando tott’in d’unu s’intendet una manu 
levia in su coddu. Fit sa netighedda sua chi a piuttu a piuttu l’aiat sizidu. 
 

 
 

- Ghitte ses faghende inoghe? – Li dimandat su ‘etzu tottu abbolottadu. 
- Cherz’istare chin tegus – rispondet Caderina – ca ses s’unicu chi m’istimat. 
Duas lagrimas aian iffustu sas massiddas de tziu Bachiseddu, chi fit pessande de torrare in 

secus, cando una pudda bianca che-i su nie, aiat naradu chin boghe de saviesa: 
 - Co co co... Non torres, omine!... – in segus b’est sa presonia e sa tristura; a dainnantis sa 
libertade e su bonu colare, si as su corazu ‘e las conchistare. 
 Tziu Bachiseddu, fit arrumbadu chene paraulas e sa pudda bianca, aiat sighidu: 
 - Co co co... Ti paret gasi istranu chi una pudda che a mimi alleghet? Tottu sos animales lu 
faghen, petzi ca sos omines no ane mai tempus de los iscurtare. 
 - Ma... ma... chie ses? – aiat cocojadu s’omine, pessande a una visione. 
 - Co co co... Soe sa pudda bianca o si t’andat prus bene, muttimi Pepedda. 
 - No est possibile!... aiat iscramadu tziu Bachiseddu. 
 - Poite nono?... - Tue m’as sempere contadu contos inue sos animales allegan - l’aiat 
cufrimadu sa netighedda,– e sa pudda bianca, no est che-i sas atteras puddas… 
 - Ma cussas fin paristorias! … 



 

 

 

 

 - Si sas paristorisas son veras po sos pitzinnos, puite non poden essere veras peri po sos 
mannois? – aiat tintinnadu Caderina chin sos sonajolos de sas lavras suas. 
 - Co co co... -Si mi l’arrimmades bos la naro jeo sa veridade - si che fit mintida sa pudda -
Tottu sos chi an un’eccantu de fantasia, mi poden bidere e cumprendere, sos atteros... faghen urigas 
surdas; zente betza in su coro e mal’intrannada che-i sos meres mios antigos, chi no ane mai 
cumpresu su chi narao e disizao. 
 - Sos meres tuos? E chie sone? – aiat dimandadu s’antzianu. 
 - Pastores de puddas chi no nos ane mai istimadu ne rispettadu; nos an postu in d’unu 
puddarzu inue no nos podiamus mancu tròchere e in cue depiamus solu mandigare e criare. Cando 
non baliamus prus, nos tiraian su trugu e nos bendian a s’imbolada. 
 - Povera pudda bianca!... – l’aiat cuffortada Caderina losingandeli sa zizirista – E tue 
comente mai ses inoghe? 
 - Co co co... Nois puddas biancas semus de casta; jeo mi so fuida e como bivo in sa Rutta 
Incantada. 
 - Sa Rutta Incantada!... – no nd’amus mai intesu lumìnzu... 
 - Lu creo...  In pagos benin a l’ischire. Ma inie s’agattat semper su chi si chircat. 
 Sos tres fin intrados a sa rutta avantande e timende. 
 Su camminu, pustis d’una bette colonna de preda colore ‘e rosa, si partiat in duos 
coladorzos. In sos cartellos, fattos chin preda razòla, b’aiat iscrittu: 
 

 
 

 (Cumandonadu de Prepotentònia, Km. 2.)    (Prepotentadu de Cumandònia, 2 Km) 
 Non b’aiat meda de seperare, sos tres aian pigadu su caminu po su Prepotentadu. 



 

 

 

 

 Appenas arribbados si lis fit affizidu unu cumandoniesu, chi pariat su bonu ‘ettu fattu 
pessone. S’omine los aiat cumbidados a domo sua po si mandigaren unu cantzu de pane chin 
sartitzu. Derettu chi sos tres che fin intrados, su tziu aiat cunzadu su portale e aiat muttidu su cane 
Mossaforte po faghere bona guardia a sos nostros chi, derettu, aian cumpresu de essere incappados 
male. 
 Tziu Bachis, Caderina e Pepedda che fin finidos in d’una corte manna, inghirada dae unu 
muru artu e lisu. Su cumandoniesu mal’intrannadu, lis aiat postu una collana de canes in trugu e los 
aiat iscappados inie, sempere vaidados dae Mossaforte. 
 - Bau... bau... pranghide e timide - lis murrunzait Mossaforte – si nono bos mosso sos 
cambutzos e sas nàdigas. depides istare male po chi su mere miu pottat godire. 
 - Comente?-  si li zirat s’omine – ello ghitte be ‘alanzas de su mal’istare nostru? 
 - Bau... bau... Tottu - rispondet Mossaforte - donnia appentu de su mere benit dae sas 
lagrimas bostras. Su molinette chi bos at postu in trugu, est comente una radio-batteria chi li mandat 
sa currente netzessaria po alluere sas lughes, su frigoriferu s’istufa e sas atteras cosigheddas chi 
servin in sa vida. 
 - Ma no est zustu! - Aiat tunchiadu Caderina – nois non semus teracos suos… 
 - Tzertu chi est zustu - cuffrimat Mossaforte – in sa ‘idda ‘e Cumandònia tottu su chi 
aggradat est litzidu; comente narain sos antigos: “Cosa chi s’usat, tottu s’iscusat”. 
 Tziu Bachis s’aiat istrintu sa nettighedda a su coro e sa pudda bianca si li fit accoilada in su 
coddu. 
 S’incras manzanu, Mossaforte los aiat ischidados chin appeddidos e murrunzos. Su mesudie 
lis aiat battidu un’eccantu de pasu. Su mandigu fit pagu; zustu su pertzisu. 
 Sa pudda bianca, famida e iscuffortada, aiat bistu s’umbra moddittonosa d’unu tulungrone 
isparinde peri s’impredadu de sa corte e, chin su pittuli abile, tzappat sa coa de su ‘erme e si dat a 
tirare, cumentzande a s’immazinare su ‘ugone friscu e saporidu. 
 - Bastat, bastat, m’arrendo… - aiat abboghinadu su tulungrone – si mi lassas andare ti naro 
comente bos podides fuire tottu dae custa corte. 
 Sa pudda aiat iscappadu sa merenda liccarda e su gherme de terra, a s’iscusiu po no 
l’intendere Mossaforte, lis aiat contadu comente faghere sa notte imbeniente. 
 Po chena su mere battit sette granos d’orzu a sa pudda, una cullera de latte a Caderina, 
un’ossu ispurpadu a Mossaforte e duas ischinas de tinca a tziu Bachis. S’omineddu aiat pigadu sa 
parte sua e si l’aiat porrida a Mossaforte chi no l’it passidu mancu a beru de aere una portada gasi 
bundande. Pustis d’aere chenadu, a s’animale li fit pigadu su sonnu e s’it istestuladu in terra, 
pesande a su chelu unu sorrogu de godimentu. 
 Sos tres presoneris s’arritzan po si ch’andare ma, addoloridos, s’abizan chi su portale fit 
cunzadu e no ischian inue fit sa crae. 
 - Imbrollone de unu tulungrone!... – abboghinat sa pudda – si ti l’ap’apia addeinada… nessis 
m’ip’istada merendada custu mesudie. Apo perdidu tattadura e libertade. 
 - Non creo!... – l’agunnortat tziu Bachis – luego amus a essere tottu in foras. 
 - Petzi nos ponimus a bolare – li faghet sa pudda pagu cumbinta – jeo be dia podere peri 
resessire, ma ‘ois sezis naschidos chen’alas, po malasorte ‘ostra. 
 - Tzertu, sos omines semus chen’alas, ma non chene corrias. 
 - E ghitte b’intran sas corrias?  – Li faghet Pepedda. 
 - Como l’as a bidere... – rispondet su tziu. 
 S’omine, siguru d’eddu comente non fit istadu mai in sa vida sua, si ch’aiat postu sa 
netighedda a santùtzulu e, imbetzes de s’imboligare sas corrias intundu a sos cambutzos, comente 
faghiat donnia die, lis aiat fattu unu nudu in punta e las manteniat una cada manu comente si 
mantenen sas funes de sos boes; tando cumentzat a tirare chin leidade e, innantis una e tando 
s’attera, sas iscarpas chin s’omine in intro si pesan dae terra e cumentzan a bolare. Caderina s’it 
cascarada a sos pilos de tziu Bachis e, abboghinait: 



 

 

 

 

 
 

 - Bravu mannoi miu!... Ses forte!…  Ses s’anghelu ‘e sas corrias... 
 Pepedda fit sizida in fattu e sos tres fin falados a sos camminos de Cumandònia. 
 Cammìnan, cammìnan in sa notte lentorosa, cando faghen paris chin Mossaforte. 
 - Mamma mia! - aiat abboghinadu sa pippia – custu cane nos che torrat a sa corte de sos 
dolores. 
 - Non creo – li narat su mannoi – custa criatura mi paret fuinde che a nois ettottu. 
 - A dolu mannu miu! – cuffrimat Mossaforte - su mere non mi cheret prus ca nanca no apo 
fattu bona guardia. Sas lezes de Cumandonia non perdonan a nemos… 
 - Co co co... Beni chin nois - proponet sa pudda – offesa partida, dolet prus pagu. 

 



 

 

 

 

 Bell’e derettu, una pattullia de carabineris cumandoniesos, tzappan sos nostros e los jughen 
in andias a sa presessia de su tristu e annuzadu Prepotente Mannu. Sa Prepotentessa, grassa che una 
sue, chircait de illanzigare chene be resessire. Sa Prepotentina toccait musica a tottu fua chi faghiat 
tremere sas ventanas de su casteddu. 
 - Bastat!...  Bastat!... No nde potto prus... - aiat abboghinadu sa Maestade Prima – muzere 
mia no m’iscurtat, sa Prepotentina no m’iscurtat, sos atteros faghen finta de m’iscurtare e tottu 
sighin a ispendere comente chi su ‘inare siat arga. Li dao una cassa de tirannicos d’oro a su primu 
chi m’indittat comente agontzare sas cosas. 
 - Co co co... Custa est s’occasione nostra – aiat iscramadu sa pudda Pepedda a s’uriga de 
tziu Bachiseddu - avanta e daeli sa risposta zusta. 
 - E cale diat essere sa risposta zusta? Mumùghiat su tziu. 
 - Co co co...  Cussa chi issu disizat, ma chi no at su corazu de ponner in attu. 
 Tziu Bachiseddu, si ‘estit animu e avantat de tres passos. 
 - E tue chie ses? Dimandat su Prepotente Mannu. 
 - Su chi at sa risposta zusta. – Li narat Mannoi, allegande e timende 
 - Bene!... Si inzertas ti dao su chi apo promintu, si nono ti mando in casadinas... 
 

 
 
 - A sa Prepotentina li dat duas prepotentes innadigadas… Sa prepotentessa la ponet po 
un’annu a una prepotente dieta de pane e tzicoria… Sos cortigianos los ponet prepotentemente a 
fagher sos teragos e sos teragos a fagher sos cortigianos… 
 Sa Maestade Prima fit arrumbada a buca aperta po s’ispipillesa de sa risposta e aiat istabilidu 
chi dae s’incras si depiat faghere comente aiat nadu su cussizeri nou.  
 Sos nostros aian retzidu sas munedas ma fin presoneris de su Prepotente Mannu. 
 Mossaforte ammentandesi unu dispossòriu fattu dae s’antigu mere suo, po lu faghere 
mossere prus a forte, aiat agattadu su modu de si podere fuire. 
 Unu sero de luna prena, sos battor amigos fin attrempados a sa turre prus arta de su casteddu 
e, mirande in cara sa luna, aian pesadu custas paraulas: 
 “ Luna bella de Gonare - dae nos fortzas po torrare. 
 Ca si a domo che torramus - un’artare ti pesamus 
 e pigande las a pese - iscappamus donnia mese 
 duas columbas che-i su nie - chi servadu amus a tie.”  



 

 

 

 

 Finida sa grobe, aian iscappadu a beru duas columbas biancas chi fin boladas cara a su 
chircu de sa luna, ammischiande s’una candidesa chin s’attera. 
 In su propiu mementu, dae artu b’aiat faladu comente un’alinu de lughe chi aiat bestidu sos 
nostros de pratta levia levia. 
 Mannoi Corrias chin Caderina in coddos, bene cascarada a sa ‘arva murra sua, aiat tiradu a 
susu sas corrias e, derettu, s’it pesadu a bolu in sa notte isteddada. Sa pudda bianca aiat aggarradu 
sas urigas de Mossaforte e l’aiat pesadu in artu che una pinna, intas si su cane jughiat in dentes sa 
cassa de tirannicos d’oro de Cumandònia. 
 

 
 
 In d’unu fagher de rughe fin atterrados tottu in bidda issoro accollozidos comente eroes dae 
parentes e amigos. 
 Como biven ditzosos e cuntentos e a sos fizos non colat prus mancu in conca de che jughere 
a s’ospitziu cussu babbu tantu saviu e famosu. 


